O FAIADO DOS VERSOS E CONTOS

Estrenamos esta sección que sairá de cando en vez no Vicanso e onde publicaremos poemas, pequenos relatos, historias ou contos que os lectores queiran mandar. Animamos a toda a xente maior a mandar as súas historias e lendas, xa que son importantes para recuperar a cultura popular. Recordade que ó igual que en A NASA os artigos que enviedes non deben superar as 25 liñas a ordenador en tamaño 12, e recordarvos tamén que non sempre é posible publicar  todo o que chega xa que o xornal é mensual. Tamén é importante que sempre que poidades enviedes os artigos por e-mail a parroquiaaguinho@yahoo.es, pois é máis doado para nós.O artigo de hoxe é unha colaboración de Isabel Zoe enviada o 27 de xullo deste ano.

Consello de Redacción

REBICOS

“Pensei que non pensaba e logo dinme conta de que ás veces algo penso”, dicía sempre meu avó antes de contar unha historia, e se nos poñemos a pensar, a razón sempre será a razón, e por iso, pensando e pensando de cando era unha rapaza e non existían os colchóns de “latex”, por non existir non existía nin a palabra en si, recordei que os colchóns eran de caropas de millo.

Tódolos anos, alá por setembro íamos grandes e pequenos para a recolleita do millo, saiamos á mañanciña porque aínda que a colleita non era moi rica, xuntabámonos familias enteiras e algúns veciños e así recollíamos non so as nosas leiras senon tamén as doutra xente, xa que antes era así, axuda por axuda.

Lembro que se cargaban os carros con espigas e ás veces non se enchían os hórreos, pero había que facer o que foxe para que chegase o alimento para todo o ano, tamén se cargaban os carros cheos de plantas do millo, iso si que era un traballo laborioso, porque logo nos días seguintes tiñamos que quitar todas as caropas, para quen non o saiba eran as envolturas brancas que gardaban a espiga, antes de darlle o resto ás vacas.

Estas caropas lavábanse con coidado e poñíanse a secar, logo de secas substituíanse polas do ano anterior que estaban metidas en grandes bolsas feitas de cachos de sabas que servían de colchóns. Algo tiñan de bo, nas noites de inverno non facía falla de mantas eléctricas coma hoxendía, non era porque a electricidade so a había na capital, era porque de certo eran quentes, quentes de verdade, pero en tanta quentura xa se sabe, hasta os Rebicos se sentían a gusto. Chamabámoslle así os bichiños pequenos que non se vían pero que si sentías cando te levantabas e todo o teu corpo estaba cheo de pequenas picaduras, que máis ca bicos parecían Rebicos. Así era como se tomaban as cousas antes, con moito humor e moitas picaduras, e quen diga o contrario e que non pensa o que tiña que pensar.

